
PERTAMA DAN KEDUA

“SAAT UJIAN MENYAPA, SANGKA BAIK MENENANGKAN JIWA”

Disediakan oleh:
Jabatan Hal Ehwal Agama Islam Negeri Sabah (JHEAINS)

Arahan kepada PTA/ PPMD/ AJK MASJID/ SURAU :

»

»

»

»

Seksyen 97, Enakmen 3 Tahun 1995, Enakmen Kesalahan Jenayah Syariah
1995, Bahagian IV - Kesalahan Khutbah Jumaat menyatakan bahawa menjadi
kesalahan bagi Khatib yang membaca khutbah Jumaat yang bukan
disediakan, disemak atau diluluskan oleh Majlis dan boleh, apabila disabitkan,
dikenakan hukuman denda tidak melebihi dua ribu ringgit atau penjara
selama tempoh tidak melebihi satu tahun atau kedua-duanya sekali.
Khatib hendaklah menyemak terlebih dahulu Khutbah ini sebelum
disampaikan kepada para jemaah supaya sempurna rukun dan baris
agar dapat disampaikan dengan fasih dan lancar.

Khutbah ini hendaklah dibaca oleh Imam Kariah atau Imam Rawatib
yang bertugas di masjid atau surau yang berkenaan kecuali ada
kebenaran khas dari Jabatan Hal Ehwal Agama Islam Negeri Sabah
(JHEAINS).

Khutbah hendaklah disampaikan pada tarikh dan masa yang ditetapkan
oleh JHEAINS.

Khatib tidak dibenarkan meminda isi perkataan dalam khutbah ini kecuali
untuk menyempurnakan rukun khutbah, kesilapan ejaan dan baris pada
ayat-ayat al-Quran dan Hadis yang terkandung di dalamnya.

Khutbah hendaklah disampaikan dalam tempoh 10 - 15 minit sahaja.

Mohon semak kod
QR ini jika ada

sebarang cadangan
penambahbaikan.
Sekian, terima kasih

SIDANG JUMAAT YANG DIRAHMATI ALLAH SWT,

Marilah kita bersama-sama meningkatkan ketakwaan kepada Allah SWT
dengan melaksanakan segala perintah-Nya dan menjauhi segala
larangan-Nya. Marilah kita memperkukuh iman, memperbanyak amal
soleh dan sentiasa bersangka baik kepada Allah SWT dalam apa jua
keadaan. Sesungguhnya, kehidupan manusia tidak pernah sunyi
daripada ujian. Ada yang diuji dengan kesusahan, ada yang diuji dengan
kehilangan insan tersayang, ada yang diuji dengan masalah keluarga,
dan ada pula yang diuji dengan kesempitan rezeki serta kekecewaan.
Namun, yakinlah bahawa setiap ujian yang dihadapi boleh menjadi jalan
untuk mendidik jiwa, memperbaiki diri dan mendekatkan kita kepada Allah
SWT. Oleh itu, marilah kita menghayati khutbah pada hari ini yang
bertajuk: “Saat Ujian Menyapa, Sangka Baik Menenangkan Jiwa.”



JAMAAH YANG DIKASIHI ALLAH SWT,

Kita sering mengharapkan kehidupan yang sentiasa bahagia, keluarga
yang harmoni, rezeki yang mencukupi dan urusan yang dipermudahkan.
Namun, kehidupan tidak selalunya berjalan seperti yang kita inginkan.
Ada masanya kita tersenyum, dan ada masanya kita terpaksa menahan
kesedihan. Allah SWT berfirman dalam surah al-Bagarah ayat 155
sepertimana yang di bacakan di awal khutbah sebentar tadi, yang
bermaksud: “Demi sesungguhnya! Kami akan menguji kamu dengan
sedikit perasaan takut (kepada musuh) dan (dengan merasai) kelaparan,
dan (dengan berlakunya) kekurangan dari harta benda dan jiwa serta
hasil tanaman. Dan berilah khabar gembira kepada orang-orang yang

sabar:”

Ayat ini mengingatkan kita bahawa ujian merupakan sebahagian daripada
kehidupan manusia. Ada ujian yang terlihat oleh mata, dan ada ujian yang
tersembunyi jauh di lubuk hati. Ada orang yang diuji dengan kemiskinan,
ada yang diuji dengan kekayaan, ada yang diuji dengan kesakitan, dan

ada pula yang diuji dengan kehilangan insan tersayang.

Janganlah kita menyangka bahawa hidup yang sukar bermakna Allah
SWT membenci kita, atau hidup yang senang bermakna kita sudah
mendapat segala keredaan-Nya. Sebaliknya, setiap keadaan menuntut
kita untuk terus beriman, bersyukur, bersabar dan memperbaiki
hubungan dengan Allah SWT.

JAMAAH YANG DIMULIAKAN ALLAH SWT,

Perkara paling penting ketika menghadapi ujian ialah menjaga hati dan
kita bersangka baik terhadap Allah SWT. Janganlah kita mudah berkata,
“Mengapa Allah menguji aku?”, “Mengapa doaku belum dimakbulkan?”
atau “Mengapa hidupku tidak seperti orang lain?” Sebaliknya, didiklah hati

untuk berkata: “Ya Allah, aku mungkin belum memahami hikmah di
sebalik ketentuan-Mu, tetapi aku yakin ilmu-Mu sempurna dan rahmat-Mu

amat luas.”

Pernahkah kita menyaksikan lautan yang membiru, dan mendamaikan
pada suatu ketika, namun bergelora apabila arah angin berubah arah?
Begitulah kehidupan manusia. Ada masanya dilimpahi kebahagiaan, ada
masanya diuji dengan kesusahan. Namun, janganlah kita menyangka
bahawa gelombang yang menghempas Pantai mampu menghilangkan
keindahan laut. Begitu juga dalam kehidupan, ujian yang melanda
bukanlah bererti Allah telah menarik rahmat-Nya daripada kita.
Sebaliknya, ujian mengajar kita untuk lebih bersabar, memperteguh
keimanan dan berhadap kasih saying-Nya. Rasulullah SAW bersabda
tiga hari sebelum kewafatan Baginda SAW:

ORI AL el 55 V) AT G Y
Maksudnya: ‘Janganlah seseorang daripada kamu meninggal dunia

melainkan dalam keadaan dia bersangka baik kepada Allah.”

(Riwayat Muslim)

HADIRIN YANG DIMULIAKAN ALLAH SWT,

Dalam kehidupan bermasyarakat, kita juga diuji melalui perbezaan
pendapat, salah faham, perselisihan dan berita yang belum tentu benar.
Ada kalanya, seseorang dinilai hanya berdasarkan cerita orang lain. Ada
kalanya, kesilapan kecil diperbesar-besarkan sehingga merosakkan

hubungan persaudaraan.

Allah  SWT mengingatkan kita dalam surah al-Hujurat, ayat 12
yang bermaksud: “Wahai orang-orang yang beriman! Jauhilah
kebanyakan dari sangkaan (supaya kamu tidak menyangka sangkaan

yang dilarang) kerana sesungguhnya sebahagian dari sangkaan itu

adalah dosa;...”

Ayat ini mengingatkan kita supaya tidak mudah menuduh, menghukum
atau menyebarkan berita tanpa bukti. Lebih-lebinh lagi pada zaman
lonjakan media sosial, satu perkhabaran boleh tersebar dalam sekelip
mata. Sebelum berkongsi sesuatu berita, pastikan kesahihannya. Sangka
baik bukan bererti kita membenarkan segala kesalahan, tetapi kita mesti
berlaku adil, menyemak fakta dan tidak menghukum seseorang
berdasarkan prasangka semata-mata. Internet hendaklah digunakan
secara bijak kerana fithah, penipuan, buli siber, kandungan lucah dan
penyalahgunaan Al boleh merosakkan akhlak, menjejaskan

kesejahteraan diri serta menggugat keharmonian masyarakat.

Justeru, umat Islam hendaklah sentiasa berwaspada terhadap bahaya di
alam maya dan menggunakan internet dengan bijak. Janganlah mudah
mempercayai atau menyebarkan sesuatu maklumat tanpa memastikan
kebenarannya. Sebaliknya, gunakanlah internet untuk berkongsi ilmu,
menyebarkan kebaikan dan mengeratkan silaturahim. Jagalah tutur kata
dan tingkah laku agar tidak menimbulkan salah faham atau prasangka
buruk dalam kalangan masyarakat. Ingatlah, adab dan tanggungjawab
sebagai seorang Muslim hendaklah sentiasa dipelihara, sama ada di
dunia nyata mahupun di alam maya. Sehubungan itu, Suruhanjaya
Komunikasi dan Multimedia Malaysia (MCMC) melaksanakan Kempen
Internet Selamat di seluruh negara bagi meningkatkan kesedaran dan
pengetahuan masyarakat tentang penggunaan internet secara selamat
dan bertanggungjawab. Dalam masa yang sama, fikirkan kesan setiap
komen sebelum menulisnya di media sosial. Jangan terburu-buru
menghukum seseorang, sebaliknya berilah ruang untuk penjelasan agar

keadilan dan keharmonian sesama manusia dapat dipelihara.



MUSLIMIN YANG BERBAHAGIA,

Marilah kita mengambil ibrah daripada khutbah ini dengan membawa tiga

pegangan dalam kehidupan:

Pertama: Bersangka baik kepada Allah atas setiap ujian yang diturunkan,
kerana pengetahuan kita terbatas, sedangkan ilmu-Nya meliputi segala

sesuatu.

Kedua: Terus berusaha dan memperbaiki diri, kerana tawakal bukan

bererti meninggalkan ikhtiar.

Ketiga: Menjaga hati dan lidah dalam pergaulan, khususnya dalam dunia
digital yang menyebabkan kata-kata dan tindakan kita tersebar dengan

begitu pantas.

Ingatlah, wahai jamaah sekalian, Saat ujian menyapa, jangan biarkan
prasangka menguasai jiwa. Saat harapan terasa jauh, jangan biarkan doa
terhenti. Saat kehidupan tidak seperti yang diinginkan, tetaplah
melangkah dengan iman, berusaha dan bersangka baik kepada Allah
SWT.

Allah SWT berfirman dalam surah al-Bagarah, ayat 216:

[N -

Maksudnya: “...Boleh jadi kamu membenci sesuatu, padahal ia baik bagi
kamu, dan boleh jadi kamu menyukai sesuatu, padahal ia buruk bagi

kamu. Dan Allah mengetahui, sedangkan kamu tidak mengetahui.”

SIDANG JAMAAH YANG DIKASIHI,

Di kesempatan hari yang mulia ini apa sahaja ujian yang menimpa,
mimbar menyeru umat Islam di negeri Sabah agar kekal istigamah dan
tidak leka dalam menunaikan kewajipan berzakat. Pelaksanaan ibadah
zakat hendaklah dibayar kepada pihak Bahagian Zakat dan Fitrah
Majlis Ugama Islam Sabah (MUIS) selaku pihak yang
dipertanggungjawabkan oleh pemerintah untuk memungut dan
mengagihkan zakat di negeri Sabah. Hal ini penting bagi memastikan
zakat yang ditunaikan adalah sah mengikut hukum syarak. la juga selari
seperti mana Keputusan Maijlis Fatwa Negeri Sabah mengenai Hukum
Kutipan Zakat oleh Pihak Lain yang Bukan Lantikan Negeri Sabah
memutuskan bahawa:

Pertama: Sebarang kutipan zakat yang dibuat oleh amil, wakil amil atau
ejen yang bukan lantikan Majlis Ugama Islam Negeri Sabah di negeri ini
adalah dilarang dan tidak sah.

Kedua: Hukum membayar zakat kepada pihak yang tidak dilantik sebagai
amil, wakil amil atau ejen di negeri Sabah adalah haram dan tidak sah.

Ketiga: Mana-mana orang, pertubuhan atau institusi bukan lantikan
Majlis Ugama Islam Negeri Sabah yang mengutip zakat di negeri ini
adalah melakukan suatu kesalahan dan boleh diambil tindakan di bawah
Enakmen Zakat dan Fitrah 1993 atau mana-mana undang-undang lain
yang berkuat kuasa.

Ya Allah, Ya Rahman Ya Rahim, bantulah saudara-saudara kami yang
tertindas di bumi barakah Palestin, dan di setiap pelosok alam yang
dicengkam kezaliman. Jadilah Engkau sebaik-baik Pelindung yang
memayungi mereka dan Penyokong yang meneguhkan langkah mereka.

Ya Allah, naungilah kehidupan negeri dan juga negara kami dengan
Rahmat-Mu. Hiasilah diri kami dengan sifat terpuji dan jauhi kami dari sifat
yang keji. Satukanlah hati kami dalam menegakkan kebenaran dan
mencegah kemungkaran. Perelokkanlah pekerti kami dengan jalinan
perpaduan, sentiasa berlapang dada dan mengutamakan sikap tabayyun
serta ilmu dalam setiap tindakan.

Ya Qadiyal hajat, jadikanlah kami dan keturunan kami orang-orang yang
istiqamah mendirikan solat secara berjamaah di masjid, menunaikan
zakat, berpuasa pada bulan Ramadan, mengerjakan ibadah haji,
mewakafkan harta dan berinfag pada jalan yang Engkau redai.
Sesungguhnya hanya kepada-Mu jua, Ya Allah tempat kami mengadu
dan memohon pertolongan.

Disediakan dan diedarkan oleh:
Bahagian Penyelidikan dan Informasi, Jabatan Hal Ehwal Agama Islam Negeri Sabah

Nota:
Teks khutbah ini mengandungi potongan ayat-ayat al-Quran dan hadis Rasulullah SAW.
Mohon jaga dengan cermat dan tidak disepahkan.

Sebarang pertanyaan atau maklum balas, sila hubungi:
Unit Penerbitan, Bahagian Penyelidikan dan Informasi, Jabatan Hal Ehwal Agama Islam Negeri Sabah
No. telefon: 088-522127
E-mel: jheains.penerbitan@gmail.com

